
İyul, 2024  

 
  

 

 

Azərbaycan dili üzrə test 
 

 

 

Təlimat 
 

İmtahan testinin elektron bukleti qarşınızdadır. 

Testin maksimal balı 70-dir. 

Testi yerinə yetirmək üçün sizə 4 saat vaxt verilir. 

 
 

 

Növbəti səhifəyə keçmək və geri qayıtmaq üçün klaviaturanın üzərində ox işarələri olan klavişlərindən istifadə edə 

bilərsiniz. 

 

 

Sizə uğurlar arzulayırıq! 

AZƏRBAYCAN DİLİ (35 BAL) 
 

 

 

 

 

 

 

 

 

 

(1)  1.   “Hüznlü”, “üzrsüz” sözlərinin fonetik xüsusiyyətləri ilə bağlı ortaq olmayan fikri müəyyən edin. 

  

A) Hər iki sözdə həm kar, həm cingiltili samitlər işlənmişdir. 

B) Hər iki sözdə incə saitlərin ahəngi gözlənmişdir. 

C) Hər iki sözdə yalnız dodaqlanan saitlər işlənmişdir. 

D) Hər iki sözdə yazılışından fərqli tələffüz olunan samit var. 

(1)  2.   Hansı söz səhv yazılmışdır? 

 

A) Diaqonal. 

B) Rəsmxətt. 

C) Səhəng.   

D) Şirniyyat. 

(1)  3.   “Hiddət” sözünün leksik xüsusiyyətləri ilə bağlı səhvi müəyyən edin. 

 

A) “Qəzəb” sözü ilə sinonimdir.  

B) Köhnəlmiş sözdür. 

C) Omonim söz deyil. 

D) Təkmənalı sözdür. 

(1)  4.   Hansı sətirdə omoform işlənmişdir? 

 

A) Bağdan evə qayıdanda saat 6 idi. O, ayaqqabısının bağını açdı. 

B) Kəndin yoluna asfalt çəkilib. Babam alaq otlarını yoldu. 

C) O, saatını qoluna taxdı. Kürün ən böyük qolu Araz çayıdır. 

D) Səhər tezdən soyuq külək əsir. Yaralı əsgər düşmənə əsir düşdü. 

(1)  5.   Tabesiz mürəkkəb cümlənin tərkib hissələrini əlaqələndirə bilməyən bağlayıcıları müəyyən edin. 

 

A) Amma, və.  

B) Hərçənd, ilə. 

C) İstər, istərsə də.  

D) Yəni, ya da. 

(1)  6.   Hansı cümlədə feili sifət tərkibi işlənmişdir? 

 

A) Biz kəndə çatanda yağış kəsmişdi. 

B) Dünən gələn qonaqlar bu gün getdilər.  

C) Mən evdən çıxarkən qapı döyüldü. 

D) O, sahildən uzaqlaşmağı sevirdi. 

(1)  7.   “Bu dərman ağrını kəsmək üçündür” cümləsində sözlərin morfoloji təhlilindəki səhvi müəyyən edin. 

 

A) Ağrını – təsirlik halda olan mücərrəd mənalı isimdir. 

B) Bu – işarə əvəzliyidir, sifəti əvəz etmişdir. 

C) Dərman – isimdir, qeyri-müəyyən yiyəlik haldadır. 

D) Üçündür – xəbərlik şəkilçisi qəbul etmiş qoşmadır. 

(1)  8.   İsmi xəbərə aid olan həmcins təyinlər hansı nümunədədir? 

 

A) Araz sözünün üstündə duran, qorxmaz bir oğlandır. 

B) Deyən, gülən, sevinən məzunlar xoşbəxt idilər.  

C) Gənc, savadlı alimlərə ehtiyacımız çoxdur. 

D) Məclisə yığışan qonaqlar deyib, gülüb, danışırdılar.    

(1)  9.   Hansı cümlədə sözlərin sırası pozulmuşdur? 

 

A) Cənnətə bənzər bir məclis quruldu. (N. Gəncəvi) 

B) Ey Xətayi! Tanrı sorsun bu şikəstə könlümü. (Ş.İ. Xətayi) 

C) Gələn bəzirgandı, gedən xocadı. (Xəstə Qasım) 

D) Xəstə Qasım günü keçmiş qocadı. (Xəstə Qasım)    

(1) 10.   Ədəbi tənqidlə bağlı əsərlər hansı üslubdadır? 

 

A) Bədii. 

B) Elmi. 

C) Publisistik.  

D) Rəsmi-işgüzar.    

(2) 11.   Şagird yazdı: “Çəkildi”, “açıldı”, “geyindi” feilləri həm məchul, həm də qayıdış növdə işlənə bilir. 

Şagirdin hansı səhvə yol verdiyini müəyyən edin. 

Bənzər səhvi etməmək üçün onun nəyi bilməli olduğunu yazın. 

(2) 12.  Şagird yazdı: Atasının sözündən inciyib geri dönən Hikmət nəhayət hər şeyi başa düşdü. 

Şagirdin hansı səhvə yol verdiyini müəyyən edin. 

Bənzər səhvi etməmək üçün onun nəyi bilməli olduğunu yazın. 

(4) 13.  Sizin məqsədiniz təktərkibli cümlə ilə cüttərkibli cümlə arasındakı fərqi şagirdə izah etməkdir. 

I – Təktərkibli cümlə nəyə deyilir? Cavabınızı nümunə ilə əsaslandırın. 

II – Cüttərkibli cümlə nəyə deyilir? Cavabınızı nümunə ilə əsaslandırın. 

(7) 14.  Mətni oxuyun və tapşırıqları yerinə yetirin. 

Bir gün həzrət Əlinin yanına iki adam gəlib öz hədiyyələrini ona təqdim etmək istəyir. Bunlardan biri alim, o biri tacir idi. Alimin əlində 

balaca bir kitab, tacirin əlində isə çox qiymətli üzük var idi. 

Əvvəlcə tacir qabağa gəlir və hədiyyəsini təqdim edir. Həzrət Əli hədiyyəni qəbul edir, təşəkkürünü bildirir və kənara qoyur. Sonra alim 

yaxınlaşır. Alim yaxınlaşanda həzrət Əli ayağa qalxır, xüsusi hörmət və izzətlə hədiyyəni qəbul edir, onu kənara qoymayıb əlində saxlayır, alimi 

öz yanında əyləşdirir. 

Bunu görən tacir inciyir: 

– Ey Əli, mən sənə o cür bahalı hədiyyə gətirdim, sən heç fikir də vermədin. O kitab nədir ki, sən onu əlindən yerə qoymadın və bu adamı 

yanına əyləşdirdin?! 

Həzrət Əli cavab verir: 

– Doğrudur, sənin hədiyyən qiymətlidir. Amma o, başqalarında mənə qarşı qibtə yaratmaqdan savayı heç nəyə xidmət etməyəcək. Kitab 

isə elmin açarıdır. O, yeni biliklər əldə etməyimə kömək edəcək. Hədiyyəni verən şəxs isə Allahın sevimli bəndələrindəndir. Alimin bir saatlıq 

yuxusu cahilin altmış illik ibadətindən yaxşıdır. 
 

 

I – Mətndə ifadə olunan əsas fikir nədir? 

II – Mətndə təqdim olunan fikri dəstəkləmək və inkar etmək üçün arqumentlər qeyd edin. 

III – Mətnə əsaslanmaqla hansı arqumentin daha çox qəbul olunduğunu və səbəbini qeyd edin. 

 
 

Yerinə yetirdiyiniz tapşırıqda dil səhvi və ya stilistik qüsur buraxılmış olsa, bir (1) balınız azalacaq. 

(10) 15. Şagirdin yazı işini oxuyun və aşağıdakı göstərişləri yerinə yetirin. 

I – Şagirdin yazı işinə I meyara əsasən bal yazın və mətndən müvafiq nümunə gətirin. 

II – Şagirdin yazı işinə II meyara əsasən bal yazın və mətndən müvafiq nümunə gətirin. 

III – 1. Şagirdin yazı işinə III meyara əsasən bal yazın və mətndən müvafiq nümunələr gətirin. 

2. Hər bir səhv növünü (orfoqrafik, morfoloji, punktuativ və ya sintaktik) müəyyən edin. 

Qiymətləndirmə sxemi 
 

N Meyarlar 

 

Meyarların tərifi 

 

 

Ballar 

  

 

I 

 

Düşüncəni əsaslandırma 

(arqumentasiya və sitat) 

 

a) Müzakirə aydındır, arqumentlidir, arqumentlər müvafiq nümunələrə əsaslanır; 

b) Müzakirə müəyyən qədər arqumentlidir, arqumentlər müvafiq nümunələrə əsaslanmır və faktiki 

səhvlər buraxılıb; 

c) Mətn qeyri-adekvat anlaşılıb, müzakirə inandırıcı deyil, nümunələrə qeyri-adekvat istinad edilib. 
 

2 

 

1 

 

0 

 

II 

 

Leksika və üslub 

a) Fikir dəqiq və aydındır, yazı üslubu düzgündür, heç bir leksik səhvə yol verilməmişdir; 

b) Fikir düzgündür, ancaq söz bazası azdır, yaxud stilistik və/və ya leksik səhvlərin sayı ikidən çox deyil; 

c) Əsas fikir aydındır, ancaq yazının üslubu düzgün deyil, qeyri-adekvat sözlər var. 

 

 

 

 

2 

1 

0 

 

III 

Orfoqrafiya, 

morfologiya, sintaksis və 

punktuasiya 

a) Bu cür səhvlər üçdən çox deyil; 

b) Bu cür səhvlər altıdan çox deyil; 

c) Bu cür səhvlər altıdan çoxdur. 

2 

1 

0 

 
Şagird üçün təklif olunan tapşırıq: 

Müəllimin əsl vəzifəsi yalnız elm öyrətmək deyil, həm də cəmiyyət üçün faydalı insan yetişdirməkdir. 

Arqumentli düşüncə ilə bu fikri inkar edin və ya onunla razılaşın. 

Şagirdin yazısı: 
 

Dünyada gözəl, nəcib peşələr çoxdur. Həkim insanların sağlamlığının keşiyində dayanır, xəstələrə şəfa verir. Mühəndis fabrik və 

zavodları işlədir, hündür binalar ucaldır, yollar çəkir, körpülər salır. Kosmonavt fəzanı fəth edir, müxtəlif planetlərin sirlərini öyrənir... 

Fəqət bütün peşələrin fövqündə dayanan müqəddəs bir peşə də var. Bu, müəllimlikdir. Müəllim elm, bilik xəzinəsinin qapısını 

insanların üzünə açan bir varlıqdır. 

Müəllim üzərinə ən çox məsuliyyət düşən vətəndaşdır. Fikrimcə, onun əsas vəzifəsi elm öyrətməkdən daha çox cəmiyyət üçün 

faydalı insan yetişdirməkdir. Müəllimlər cəmiyyətin memarlarıdır desək yəqin ki, səhv etmərik. Bu danılmaz bir həqiqətdir ki, hər kəsin 

layiqli vətəndaş kimi formalaşmasında müəllimlərimizin əvəzsiz xidmətləri vardır. 

Avraam Linkoln da müəllimin bu vəzifəsini yaxşı başa düşürdü və məhz buna görə də oğlunun ilk müəlliminə belə müraciyət 

etmişdi: 

“Hörmətli müəllim, oğlumu sizə əmanət etdiyimə görə, bu məktubu sizə yazmağı vacib bildim. Xahiş edirəm, ona öyrədin ki, 

məktəbdə səhv etmək hiylə gəlməkdən daha şərəflidir. Hamı onun səhv olduğunu desə də, öz fikirlərinə inanmağı, nəzakətli insanlar 

üçün nəzakətli davranmağı öyrədin. 

Bütün insanlara diqqətlə qulaq asmağı, qulaq asdıqlarını həqiqət ələyindən keçirib, ancaq yaxşıları özünə götürməyi öyrədin. 

Kədərləndiyi zaman belə necə gülə biləcəyini öyrədin ona. Əgər özünün haqlı olduğuna inanırsa, dim-dik ayağa qalxıb mübarizə 

aparmağı öyrədin. Ona özünə inanmağı öyrədin”. 

Mən də gələcək həyat yolumu müqəddəs müəllimlik peşəsi ilə bağlamağı qərarlaşdırmışam. Qəlbimdə belə bir istəyin baş 

qaldırmasına səbəb qayəsi əsl insan yetişdirmək olan sevimli müəllimlərim olmuşlardır. 

AZƏRBAYCAN ƏDƏBİYYATI (20 BAL) 

 

 
 
 
 
 
 

(1) 16.  Hansı cərgədə yalnız şifahi xalq ədəbiyyatının epik növünə aid olan janrlar verilmişdir? 

 

A) Atalar sözləri, oxşamalar, tapmacalar. 

B) Bayatılar, rəvayətlər, tamaşalar. 

C) Əfsanələr, nağıllar, lətifələr. 

D) Məsəllər, dastanlar, holavarlar. 

(1) 17.  “Kitabi-Dədə Qorqud” dastanının tədrisi zamanı müəllim Oğuz elində qadınların fəal olmasını, qəhrəmanlıq göstərməsini izah 

edərkən hansı epizoddan istifadə edə bilər? 

 

A) Qazan xanın Dərbənddəki sürülərinin qorunması. 

B) Qırx qulun və qırx kənizin azad edilməsi. 

C) Oğuz igidlərinin Qazan xana köməyə gəlməsi. 

D) Uruzun Dərbənddə əsirlikdən xilas olunması. 

(1) 18.  Nizami Gəncəvinin “Sirlər xəzinəsi” və “Yeddi gözəl” poemalarının tədrisi zamanı müəllim şagirdin diqqətini hansı ortaq cəhətə 

cəlb edə bilər? 

 

A) İnsanın eşqin təsiri altında dəyişməsi və təkamül yolu keçməsi. 

B) Mənzum hekayələrin ayrı-ayrı surətlərin dili ilə təqdim olunması. 

C) Ölkənin ədalətlə idarə olunması məsələsinə geniş yer verilməsi. 

D) Vahid baş qəhrəmanın və vahid süjet xəttinin olmaması. 

(1) 19.  “Dastani Əhməd Hərami” əsərinin tədrisi zamanı müəllim hansı fikirdən istifadə edə bilər? 

 

A) Əsər Azərbaycan dilində yazılmış ilk epik nümunədir. 

B) Əsər bütövlükdə heca vəznində yazılmışdır. 

C) Əsər XIV əsrin epik poeziya örnəklərindən sayılır. 

D) Əsər sərbəst şeir formasında qələmə alınmışdır. 

(1) 20.  Hansı fikir doğru deyil? 

Dahi şair İmadəddin Nəsimi: 

 

A) Azərbaycan ədəbiyyatında ilk dəfə tuyuq janrından istifadə etmişdir. 

B) Əsərlərini üç dildə – Azərbaycan, fars və ərəb dillərində yazmışdır. 

C) Əsərlərini yalnız klassik şeir şəkillərində yazmışdır. 

D) Yaradıcılığında hürufilik ideyalarının təbliğinə yer verilmişdir. 

(1) 21.  Məhəmməd Füzulinin yaradıcılığına aid doğru fikir hansıdır? 

 

A) Əsərlərini həm lirik, həm də epik janrda yazmışdır. 

B) Əsərlərini həm əruz, həm də heca vəznində yazmışdır. 

C) Qəzəlləri yalnız dini-fəlsəfi ruhdadır, ilahi eşq tərənnüm edilir. 

D) Lirik şeirlərində yalnız real, insani məhəbbətdən danışılır. 

(1) 22.  Molla Pənah Vaqifin “Pəri” qoşması ilə bağlı doğru bəndi müəyyən edin. 

 

A) Lirik qəhrəman hisslərini ifadə etmək üçün bədii təsvir vasitələrindən az istifadə edir. 

B) Lirik qəhrəman öz əhvali-ruhiyyəsini şeirdə bədii təzadlar vasitəsilə ifadə edir. 

C) Lirik qəhrəman öz istəklərini tərənnüm etdiyi gözələ səhər yeli vasitəsilə ünvanlayır. 

D) Lirik qəhrəman sevdiyi gözəli günəşə bənzədir və ağlını başından aldığını vurğulayır. 

(1) 23.  Aşıq Ələsgərin hər iki “Dağlar” şeiri ilə bağlı ortaq fikri müəyyən edin. 

 

A) Hər iki şeirdə bir neçə dağın adı çəkilir. 

B) Hər iki şeirdə dağların dörd fəsildə təsviri verilib. 

C) Hər iki şeirdə nikbin ovqat güclüdür. 

D) Hər iki şeirin əsasında vətən idealı dayanır. 

(1) 24.  Seyid Əzim Şirvaninin lirikasının aparıcı cəhətini müəyyən edin. 

 

A) Hakim dairələrin ədalətə çağırılması. 

B) Maarifçilik ideyalarının təbliğ edilməsi. 

C) Məhəbbətin tərənnümü. 

D) Təbiət gözəlliklərinin təsviri. 

(1) 25.  Qasım bəy Zakirin “Badi-səba, mənim dərdi dilimi...” əsərində lirik qəhrəman: 

 

A) Öz kövrək duyğularını səhər yeli ilə bölüşür. 

B) Rəqibinin məkrli hərəkətlərindən şikayətlənir. 

C) Sevgilisinə qovuşacağına ümid bəsləmir. 

D) Sevgilisinin rədd cavabından mənən sarsılır. 

(1) 26.  Müəllim şagirdləri Nəcəf bəy Vəzirovun “Müsibəti Fəxrəddin” faciəsindəki Rüstəm bəy obrazı ilə tanış edərkən hansı fikirdən 

istifadə edə bilər? 

 

A) Gəlini düşmən qızı olsa da, onunla ata kimi davranır. 

B) Köhnəliyin tərəfdarıdır, təhsilə qarşı sərt mövqe tutur. 

C) Mahmudun ölümündən sonra da intiqam alacağını deyir. 

D) Öz sözləri ilə məğlubiyyətinin labüdlüyünü etiraf edir. 

(1) 27.  Hansı fikir Mirzə Fətəli Axundovun “Hekayəti-müsyö Jordan həkimi nəbatat və dərviş Məstəli şah caduküni-məşhur” əsərinin 

qəhrəmanlarından olan Müsyö Jordana aid edilə bilər? 

 

A) Qadınların sadəlövhlüyündən istifadə edərək onları aldadır. 

B) Qarabağa Şərq dillərini öyrənmək məqsədilə gəlmişdir. 

C) Mütərəqqi ideyaların ifadəçisi olan gənclərin nümayəndəsidir. 

D) Gülüş hədəfi olan surətlərə qarşı qoyulan müsbət surətdir. 

(1) 28.  Şagird soruşdu: “Cəlil Məmmədquluzadənin “Anamın kitabı” əsərində Gülbaharın qardaşlarının kitablarını oda atıb yandırmasının 

səbəbi nə idi?” 

Müəllim şagirdin sualını necə cavablandıra bilər? 

 

A) Fikirləşdi ki, ananın kitabı olan yerdə bu kitablara ehtiyac yoxdur.  

B) Kitablar köhnəlmişdi, zəmanənin ruhuna uyğun deyildi.  

C) Kitabların onun qardaşlarını bir-birinə yadlaşdırdığını düşünürdü.  

D) Qardaşlarının başı öz kitablarına qarışdığından analarını unutmuşdular. 

(1) 29.  “Molla Nəsrəddin” jurnalı ilə bağlı doğru fikri müəyyən edin. 

 

A) Jurnal ədəbi məktəb yaratmış ilk mətbuat orqanı olmuşdur.  

B) Jurnal əvvəlcə Bakıda, daha sonra isə Tbilisidə nəşr olunmuşdur.  

C) Jurnalda dərc olunan məqalələr siyasətdən uzaq olmuşdur. 

D) Jurnalın ilk sayları Əli Nəzminin redaktorluğu ilə çap olunmuşdur. 

 

 

 

 

 

 

 

 

 



33 
 

 

 

 

 

 

 

 

 

(1) 30.  Müəllim Hüseyn Cavidin “İblis” faciəsində Arif obrazını şagirdlərə təqdim edərkən hansı fikirdən istifadə edə bilməz? 

 

A) Bəşərin səadətini arzulayaraq yaşayır. 

B) Filosof təbiətli insan olsa da, sonda qatilə çevrilir. 

C) Haqsızlıqlardan bezib intiqamçı insana çevrilir. 

D) Onu göylərə qaldırması üçün Allaha yalvarır. 

(1) 31.  Hansı atalar sözü Süleyman Sani Axundovun “Nurəddin” əsərinin ideyasına uyğundur? 

 

A) “Yaxşı gündə düşmən gələr dost olar, igid odur, yaman gündə dayansın”. 

B) “Yaxşılığa yaxşılıq hər kişinin işidir, yamanlığa yaxşılıq ər kişinin işidir”. 

C) “Yaxşılıq yolunu göstərən adam yaxşılıq edən adama bərabərdir”. 

D) “Yaxşını yada vermə – hayıfdı, yamanı da vermə – ayıfdı”. 

(1) 32.  Müəllim Cəfər Cabbarlının “Oqtay Eloğlu” faciəsini tədris edərkən hansı fikri Oqtayın faciəsini dərinləşdirən əsas səbəb kimi 

təqdim edə bilər? 

 

A) Bacısı Sevərin kədərli taleyi. 

B) Dostlarının sədaqətsizliyi. 

C) Firəngizə olan məhəbbəti. 

D) Seçdiyi yolun çətinliyi. 

(1) 33.  Şagird soruşdu: “Səməd Vurğunun “Vaqif” əsərindən götürülmüş bu dialoq Vaqiflə hansı obrazın arasındadır?”  

Müəllim sualı cavablandırmaq üçün hansı varianta əsaslana bilər? 

– Deyirlər ki, sən…  

– Nə, təzə xəbər?...  

– Nə bilim, doğrusu…  

– Danış!  

– Deyirlər,  

Səni vəzirlikdən qovlayacaq xan! 

 

A) Eldar. 

B) Gülnar. 

C) Xuraman. 

D) Vidadi. 

(1) 34.  İsmayıl Şıxlının “Dəli Kür” romanında Şamxalın ata evindən didərgin düşməsinin səbəbi nədir? 

 

A) Bibisi Şahnigarı müdafiə etməsi. 

B) Cahandarın Mələyi evə gətirməsi. 

C) Kasıb ailədən qız qaçırması. 

D) Müstəqil yaşamaq istəməsi. 

(1) 35.  Bəxtiyar Vahabzadənin “İstiqlal” poeması və Xəlil Rzanın “Qaytar mənim qüdrətimi, Azərbaycan” şeiri üçün ortaq cəhəti 

müəyyən edin. 

 

A) 20 Yanvar faciəsindən bəhs edilmişdir. 

B) Araz çayına geniş yer verilmişdir. 

C) Azərbaycan şəhidləri xatırlanmışdır. 

D) Azərbaycanın rayonlarının adları çəkilmişdir. 

BƏDİİ MƏTNİN DƏRK EDİLMƏSİ (15 BAL) 
 

Əbdürrəhim bəy Haqverdiyevin “Qoca Tarzən” hekayəsini diqqətlə oxuyun və tapşırıqları yerinə yetirin. 
 

QOCA TARZƏN 

Bahar fəsli təzəcə daxil olmuşdu. Qoca tarzən Cavadın arvadı müztərib halda tez-tez qapını açıb küçəyə baxırdı və ah çəkərək otağa 

qayıdırdı. 

Əri Cavad tamam qışı xəstə yatıb, indi isə qıçlarında bir qədər qüvvə hiss edib dedi: 

– Ay arvad, dörd aydır ki, mən xəstə yatıram və evin qapısından başımı dişarı çıxarmamışam, indi bahardır, pəncərədən baxıram, görürəm 

bahar günəşinin işığı hər yeri tutubdur, ürəyim bərk darıxır, mənim paltarımı ver geyinim, gedim şəhər bağında bir az nəfəs alım, qayıdım evə. 

Bu neçə ayda bədənimə təmiz hava dəyməyib, bəlkə baharın istisi məni halətə gətirə. 

Arvad ərini geyindirib qolundan yapışıb, pilləkəndən endirib qayıtdı. 

İndi neçə saat idi ki, əri getmişdi. Gec gəldiyindən, arvad iztiraba düşüb vurnuxurdu. 

Bir də qapıdan baxıb ərini gendən gələn görüb cəld pilləkənin ayağına enib qolundan yapışıb otağa gətirdi. 

Cavad uca boylu, başı, saqqalı ağarmış göyçək simalı bir kişi idi. 

Qocalığına baxmayaraq, cavanlığında geydiyi libasının tərzini dəyişməzdi. 

İpək arxalıq, mahud çuxa, boz və qiymətli Buxara dərisindən papaq, şavro çəkmə, belində qızıl kəmər, döşündə çarpaz asılmış qızıl saat 

zənciri... Onun libası həmişə bu idi. 

Arvad Cavadı çarpayının üstünə əyləşdirdi. 

– A kişi nə belə gec gəldin? Yorulmadın ki? 

– Yox, arvad, yorulmamışam, hətta özümdə bir cavanlıq qüvvəsi də hiss edirəm. 

– İnşallah tezliklə sağalarsan. 

– Bağda əyləşib, ətrafa tamaşa eləyirdim; hər tərəfdə ağaclar çiçək açmağa başlayırlar; quşlar bu ağacdan o ağaca atılaraq nəğmələri ilə 

baharı təbrik edirlər. Göy otlar qaranlıq torpağın altından başlarını çıxarıb, yüksəlmək üçün bahar havasından rişələrinə qüvvət diləyirlər. 
 



40 
 

 

 

Balaca uşaqlar gülər sifətləri ilə biqeyd bağın xiyabanlarında qışqırtı ilə yüyürüşürlər. Onlara baxdıqca mənim ürəyim yanırdı. Öz-özümə 

deyirdim: bu uşaqlar necə xoşbəxtdirlər, onların əsla xəyallarına gəlmir ki, bir vaxt olacaq, mənim kimi onların da evdən çıxıb evə qayıdanda 

qollarından yapışacaqlar. Oyanıb çiçəklənmiş ağaclara, göyərmiş otlara baxıb deyirdim: nə olardı insan da bu nəbatat kimi, qış daxil olanda 

yuxuya gedib, bahar vaxtı bədənində təzə bir qüvvət olaraq oyana idi! 

Cavad bir ah çəkib dedi: 

– Arvad, qalx o tarı mənə gətir, görüm çala biləcəyəmmi? 

Arvad qalxıb divardan asılmış tarı endirib torbasından çıxardıb verdi ərinə. 

Cavad tarı əlində tutub, neçə dəqiqə sakit tamaşa edəndən sonra, dərin bir ah çəkib, tarı sinəsinə basdı. Bir neçə mizrab vurandan sonra əli 

boşalıb tarı yerə qoydu. 

– Gəl, arvad, götür as yerindən, lənət sənə, dünya! Lənət gəlsin sənə, qocalıq! Məgər mən tar çalmaqdan yorulardım? 

Arvad tarı alıb, torbaya qoyub yenə divardan asdı. Bu halda qapı döyüldü. Cavad dedi: 

– Arvad, get qapını aç, gələn bizim uşaqlardır. Bağda gördüm, dedim gəlsinlər bir az söhbət eləyək. 

Arvad qapını açdı. Cavadın şagirdlərindən bir nəfər tarzən və bir kamançaçı daxil olub salam verdilər. Cavad cavanlara yer göstərdi: 

– Əyləşin, balalarım. Nə yaxşı olub çalğılarınızı da gətiribsiniz. Cavanlardan biri cavab verdi: 

– Sən bizi evinə təklif edəndə, biz fikir etdik ki, əliboş getməyin mənası yoxdur; gedib evdən tar və kamançanı götürüb gəldik. 

– Çox gözəl iş görübsünüz; bağışlayın, oturmağa taqətim yoxdur. Mən uzanım, siz də bir qədər çalın, sonra da çay içib söhbət edərik. 

Arvad, gəl məni soyundur. Cavan tarzən cəld qalxıb Cavadı soyundurub uzandırdı. Cavad dedi: 

– Çox sağ ol, zəhmət çəkdin. 

– Sən bizi öyrətməkdə az zəhmət çəkməyibsən. Bizim də borcumuz həmişə sənə qulluq etməkdir. İndi nə buyurursan çalaq? 

– Mən cavanlıqda hər havadan artıq “Rast”ı sevirdimsə, həvəslə də onu çalardım. Bir “Rast” çalın, mən də qulaq asıb cavanlığımı 

xəyalıma gətirim. Cavad gözlərini yumdu, cavanlar tarı və kamançanı götürüb “Rast” dəstgahını başladılar. Bir qədər çalmışdılar, gördülər 

Cavadın dodaqları tərpənir. Cavad deyirdi: 

– Yay fəsli idi. Şamaxı cavanları yığma qoyub, məndən sivay da İki dəstə çalğıçı götürüb neçə günün müddətinə yaylağa səyahətə 

getmişdilər. 

Aydınlıq gecədə, gözəl bir çeşmənin kənarında cavanlar halə qurub əyləşib, növbə ilə oxuyub çalanlara qulaq verirdilər. Meşənin tamam 

bülbülləri tarların səsinə cəm olmuşdular. Tar çalındıqca onlar da ağız-ağıza verib oxuşurdular. Bülbüllərin nəğmələri, meşənin və çiçəklərin ətri, 

gecənin sərinliyi, buludsuz göydə səyahət edən ayın tamaşası çalanların və oxuyanların hamısına nəşə verirdi. Onlar da həmişəkindən beş qat 

həvəslə çalıb oxuyurdular. Birdən cavanlardan birisi qalxıb dedi: 

– Həzərat, mənim bir təklifim var. Hamı üzünü ona tərəf tutdu, xanəndə sakit oldu. 

– Mən təklif edirəm ki, buraya cəm olan tarzənlər növbə ilə tək tar çalsınlar. Hər kəsin tarına bülbül gəlib özünü toxusa, mən ona yüz 

manat bağışlayacağam və onun adını da burada tarzənlər şahı qoyacağam. 

Hamı cavanın təklifini xoşlayıb tarzənlərə buyurdular ki, növbə ilə tar çalsınlar. Heç kəsin çalğısı bülbülü gətirə bilmədi. Axır növbət 

mənə gəldi. Tarı sinəmə basıb həmin bu “Rast”ı başladım. Bir də gördülər, bir dənə bülbül gəlib mənim qarşımda bitmiş ağacın budağında 

əyləşib başladı cəhcəh vurmağa. Dedim: “Ay zalımın quşu, ölsən də səni özümə tərəf çəkəcəyəm”. Bir az keçmişdi, onda gördüm bülbül ağacdan 

sürətlə enib özünü tara çırpıb uçub getdi. 

O vaxt Şirvanda Mahmud ağa adında bir muğamatşünas var idi. 

Mahmud ağa bu haləti gördükdə yerindən sıçrayıb gəlib mənim alnımdan öpüb dedi: “Ölmə, yaşa!”. 

Budur, ölməyib, yaşayıram... Budur, ölməyib yaşayıram! İndi mən kimə lazımam? 

Çalğıçılar “Şikəstəyi-fars”a keçəndə, Cavad hövlnak yerindən qalxıb qışqırdı: 

– Dayan! Bunu siz çalmırsınız. O şikəstəni mən çalıram. O barmaq mənim barmağımdır. Afərin, Cavad! Mərhəba sənə! Ölmə, yaşa, ölmə, 

yaşa! Baxın, baxın, göylər aralandılar, orada mənə əl eləyirlər. Odur göydən mənim üçün təxti-rəvan enir, daha mən bundan sonra yerlərə lazım 

olmayacağam! Gəlirəm! Gəlirəm! 

Bu yerdə Cavadın səsi birdən kəsildi. 

Arvadın ucadan qışqırtısı çalğıçıları diksindirdi. Hər ikisi hacatlarını kənara qoyub durdular ayağa. 

Bir az sonra iki şagird müəllimlərinin yumulmuş gözlərinə, rəngi qaçmış sifətinə baxaraq gözlərindən yaş axıdırdılar. 

Təlimat 
 

Tapşırığı yerinə yetirmək üçün mətni diqqətlə oxuyun. Suallara mətnin məzmunu tamamilə aydın olduqdan sonra cavab 

verməyə başlayın. 

Cavablardan yalnız birini seçin və cavablar vərəqinin müvafiq xanasında X işarəsi ilə qeyd edin. 
 
 

 

 

 

(1) 36.  Hekayənin birinci abzasında: 

 

A) Müəllif oxucunu həyəcanlı hadisələri dinləməyə hazırlayır. 

B) Müəllif hadisələrin baş verdiyi məkanı bədii təsvir edir. 

C) Müəllif hekayənin əvvəlində oxucunun diqqətini əsas fikrə cəlb edir. 

D) Müəllif Cavadın arvadının narahatlığının səbəbini açıqlayır. 

(1) 37.  Hansı cümlə Cavadın həyat yoldaşının emosional vəziyyətini təsvir edir? 

 

A) “Arvad qalxıb divardan asılmış tarı endirib torbasından çıxarıb verdi ərinə”. 

B) “Qoca tarzən Cavadın arvadı müztərib halda tez-tez qapını açıb küçəyə baxırdı və ah çəkərək otağa qayıdırdı”. 

C) “Arvad ərini geyindirib qolundan yapışıb, pilləkəndən endirib qayıtdı”. 

D) “Arvad tarı alıb, torbaya qoyub yenə divardan asdı”. 

(1) 38.  Balaca uşaqlar... sözləri ilə başlayan abzasda əsas fikir nədir? 

 

A) Təbiətdəki hər şey əbədi yenilənmə qanununa tabedir. 

B) Ailə üzvləri qocalıqda hər kəsə kömək edə bilmirlər. 

C) İnsan uşaqlıqda həyatın gəldi-gedər olduğunu dərk etmir. 

D) Uşaqların qayğısızlığı qoca insanı cavanlaşdırır. 

(1) 39.  Hansı cümlədə metonimiya işlənmişdir? 

 

A) Hər tərəfdə ağaclar çiçək açmağa başlayırlar. 

B) Quşlar nəğmələri ilə baharı təbrik edirlər. 

C) Odur göydən mənim üçün təxti-rəvan enir. 

D) Daha mən bundan sonra yerlərə lazım olmayacağam. 

(1) 40.  “Nə olardı insan da bu nəbatat kimi, qış daxil olanda yuxuya gedib, bahar vaxtı bədənində təzə bir qüvvət olaraq oyana idi!” 

Bu sitatdan görünür: 

 

A) Yaşlı adam üçün reallıqla barışmaq nə qədər çətindir. 

B) Qoca öz xəstəliyinə qalib gələcəyinə inanır. 

C) Təbiətin oyanması qocaya yeni enerji bəxş edir. 

D) Baharın gəlməsi qocanı necə ümidlə doldurur. 

(1) 41.  Cavadın şagirdlərini evə dəvət etməkdə məqsədi nə idi? 

 

A) Şagirdləri ilə səmimi söhbət edərək ürəyini açmaq istəyirdi. 

B) Şagirdlərinin ifasında “Rast” muğamını dinləmək istəyirdi. 

C) Şagirdləri ilə muğamatşünas haqqında söhbət etmək istəyridi. 

D) Şagirdlərinə Şamaxı gəncləri ilə bağlı danışmaq istəyirdi. 

(1) 42.  Şagirdləri Cavadın evinə gələrkən tar və kamança gətirmişdilər ki: 

 

A) Öz müəllimlərini sevindirsinlər. 

B) Müəllimlərinə gəncliyini xatırlatsınlar. 

C) Özlərini müəllimlərinə sevdirsinlər. 

D) Müəllimlərindən yeni bir şey öyrənsinlər. 

(1) 43.  “Dayan! Bunu siz çalmırsınız. O şikəstəni mən çalıram. O barmaq mənim barmağımdır. Afərin, Cavad! Mərhəba sənə! Ölmə, yaşa, ölmə, 

yaşa!” – Cavadın bu sözləri ilə nə ifadə edilir? 

 

A) Özünü şagirdlərinə gümrah göstərmək cəhdi. 

B) Yaradıcılığının layiqli davamçılarının olduğuna inam. 

C) Tezliklə əbədi dünyaya köçəcəyinə hazır olmaq istəyi. 

D) Şagirdlərini daha çox dinləmək üçün yaşamaq arzusu. 

(1) 44.  “Otlar torpağın altından başlarını çıxarıb, yüksəlmək üçün bahar havasından rişələrinə qüvvət diləyirlər”, – cümləsində hansı məcaz 

növü işlənmişdir? 

 

A) Təşbeh. 

B) Epitet. 

C) Metafora. 

D) Mübaliğə. 

 

 

 

 

 

 

 

 



51 
 

 

 

 

 

 

 

 

 

(1) 45.  Cavadın öz cavanlığı haqqında böyük məmnuniyyətlə danışmasının səbəbi nə idi? 

 

A) Köhnə dostlarını xatırlamaq ona heyrətamiz enerji verirdi. 

B) İstəyirdi ki, şagirdlərinin Mahmud ağa barədə məlumatı olsun. 

C) Gənclik illərini xatırlaması onda qürur hissi yaradırdı. 

D) İstəyirdi ki, şagirdləri ona dərin hörmətlə yanaşsın. 

(5) 46.  Yazı işi: 

Mətnə əsasən müzakirə edin: 

“Əsl sənət əbədidir, əsl sənətkar ölməzdir”. 

 

Nəzərə alın: 50 sözdən az olan cavab yoxlanılmayacaq! 


